
Жарандык коргонуу боюнча комиссия жөнүндө
ТИПТҮҮ ЖОБО
1. Жалпы жоболор
1. Мамлекеттик органдын жетекчиси, Кыргыз Республикасынын Өкмөтүнүн облустагы ыйгарым укуктуу өкүлү, жергиликтүү мамлекеттик администрация, жергиликтүү өз алдынча башкаруунун аткаруучу органы, ошондой эле менчигинин түрүнө карабастан мекемелер жана ишканалар тарабынан түзүлгөн Жарандык коргонуу боюнча комиссия Жарандык коргонуунун мамлекеттик системасынын бардык иштөө режимдеринде тиешелүү аймакта Жарандык коргонуу боюнча иш-чараларды уюштуруу жана аткаруу үчүн арналган Жарандык коргонуунун башкаруу органы болуп эсептелет.
2. Жарандык коргонуу боюнча комиссия өзүнүн ишин тиешелүү аймакта жайгашкан мамлекеттик органдар, уюмдардын администрациялары, коомдук уюмдар же калктын, экономиканын жана айлана-чөйрөнүн коопсуздугу жаатындагы алардын түзүмдөрү менен тыгыз өз ара аракеттенүү принцибинде жүргүзөт.
3. Жарандык коргонуу боюнча комиссиянын өз компетенциясына кирген маселелер боюнча чечимдери ведомстволук тиешелүүлүгүнө жана менчигинин уюштуруу-укуктук формасына карабастан бардык мамлекеттик органдардын, ведомстволук же тиешелүү аймакта жайгашкан уюмдардын, ошондой эле тиешелүү аймакта жашаган калктын аткарышы үчүн милдеттүү.
4. Жарандык коргонуу боюнча комиссиянын түзүмү жана курамы, анын иш милдеттери ага жүктөлүүчү милдеттерди, мамлекеттик органдын, жергиликтүү өз алдынча башкаруунун аткаруучу органынын жана уюмдун штаттык санын эске алуу менен, ошондой эле тиешелүү аймакта жайгашкан түпкүлүгү кооптуу объекттердин санына, өзгөчө кырдаалдардын келип чыгуу опурталына, алардын мүмкүн болуучу кесепеттерине жана башка өзгөчөлүктөрүнө жараша белгиленет.
5. Жарандык коргонуу боюнча комиссиянын төрагасы болуп тиешелүү аймакта түздөн-түз жетекчилик жүргүзгөн жана Жарандык коргонуу боюнча комиссияга жүктөлгөн милдеттерди аткаруу үчүн жеке жоопкерчилик тарткан Жарандык коргонуунун начальниги - мамлекеттик органдын жетекчиси, Жарандык коргонуунун начальниги - Кыргыз Республикасынын Өкмөтүнүн облустагы ыйгарым укуктуу өкүлү, жергиликтүү мамлекеттик администрациянын, жергиликтүү өз алдынча башкаруунун аткаруучу органынын башчысы, менчигинин түрүнө карабастан мекеменин жана ишкананын жетекчиси эсептелет.
Жарандык коргонуу боюнча комиссиянын жумушчу органы болуп мамлекеттик органдын, Жарандык коргонуу жаатындагы ыйгарым укуктуу мамлекеттик органдын аймактык бөлүмдөрү эсептелет.
2. Жарандык коргонуу боюнча комиссиянын негизги милдеттери
6. Жарандык коргонуу боюнча комиссиянын негизги милдеттери болуп төмөнкүлөр эсептелет:
- мамлекеттик органдардын, аткаруучу бийлик органдарынын, жергиликтүү өз алдынча башкаруунун аткаруучу органдарынын тиешелүү аймактык бөлүмдөрүнүн Жарандык коргонуу чөйрөсүндөгү ишин координациялоо;
- менчигинин түрүнө карабастан уюмдардын, мекемелердин жана ишканалардын, жергиликтүү жамааттардын Жарандык коргонуу чөйрөсүндөгү ишин координациялоо;
- тиешелүү аймакта Жарандык коргонуу боюнча иш-чаралардын өткөрүлүшүнө, анын ичинде зарыл болгон күчтөрдү жана каражаттарды даярдоого жана аларды даярдыкта кармоого мониторинг жүргүзүү;
- тиешелүү аймакта өзгөчө кырдаалдарды божомолдоо, алдын алуу жана кесепеттерин жоюу боюнча иш-чараларды уюштуруу.
3. Жарандык коргонуу боюнча комиссиянын функциялары жана ыйгарым укуктары
7. Жүктөлгөн милдеттерди аткаруу үчүн Жарандык коргонуу боюнча комиссия тиешелүү аймакта төмөнкүдөй функцияларды ишке ашырат:
- тиешелүү аймакта Жарандык коргонуу боюнча иш-чаралардын планын иштеп чыгат жана анын ишке ашырылышына мониторинг жүргүзөт;
- авариялык-куткаруучу жана башка кечиктирилгис иштерди Жарандык коргонуунун кызматтарын жана түзүлүштөрүн, мамлекеттик органдарды, менчигинин түрүнө карабастан уюмдарды, ишканаларды жана мекемелерди, калкты тартуу менен уюштурат;
- өзгөчө кырдаалдарды жоюу жана авариялык-куткаруучу жана башка кечиктирилгис иштерди аткаруу үчүн Жарандык коргонуунун түзүлүштөрүн, мамлекеттик органдарды, менчигинин түрүнө карабастан уюмдарды, ишканаларды жана мекемелерди, жергиликтүү жамааттарды, калкты тартуу боюнча иш-чараларды уюштурат;
- өзгөчө кырдаалдардын кесепеттерин жоюу боюнча иш-чараларды, ошондой эле атайын алдын алуучу жана жоюучу иш-чараларды уюштурат;
- өзгөчө кырдаалдардан жабыр тарткан калкка гуманитардык жардамды жана эл аралык чукул жардамды топтоо жана бөлүштүрүү боюнча ишти координациялайт;
- Жарандык коргонуу боюнча комиссияга жүктөлгөн милдеттерди эске алуу менен жана тиешелүү аймакта жайгашкан түпкүлүгү кооптуу объектилердин санына, өзгөчө кырдаалдардын пайда болуу опурталына, алардын мүмкүн болуучу кесепеттерине жана башка өзгөчөлүктөрүнө жараша белгиленүүчү башка функцияларды аткарат;
- тиешелүү аймакта эл аралык чукул жардам көрсөтүүгө муктаждыкты аныктоо боюнча иш-чараларды жүргүзөт.
8. Жарандык коргонуу боюнча комиссия өзүнүн компетенциясынын чегинде төмөнкүлөргө укуктуу:
- Жарандык коргонууну камсыздоо боюнча иш-чараларды уюштуруу үчүн тиешелүү аймакта жайгашкан мамлекеттик органдардан, жергиликтүү мамлекеттик администрациялардан, жергиликтүү өз алдынча башкаруунун аткаруучу органдарынан, жергиликтүү жамааттан, менчигинин түрүнө карабастан уюмдардан, ишканалардан жана мекемелерден зарыл болгон маалыматты сурап алууга;
- мамлекеттик органдар, тиешелүү аймакта жайгашкан аткаруучу бийлик органдарынын аймактык бөлүмдөрү, жергиликтүү өз алдынча башкаруунун аткаруучу органдары, жергиликтүү жамааттар, менчигинин түрүнө карабастан бардык уюмдар, ишканалар жана мекемелер, ошондой эле жарандар тарабынан аткаруу үчүн милдеттүү болгон Жарандык коргонуу жаатындагы чечимдерди кабыл алууга;
- өзүнүн жыйындарында Жарандык коргонуу боюнча иш-чаралардын планынын аткарылышы жөнүндө Жарандык коргонуунун райондук кызматтарынын, мамлекеттик уюмдардан, менчигинин түрүнө карабастан уюмдардын, ишканалардын жана мекемелердин Жарандык коргонуу кызматтарынын, райондун Жарандык коргонуу боюнча комиссиясынын, жергиликтүү өз алдынча башкаруунун аткаруучу органдарынын Жарандык коргонуу боюнча комиссиясынын маалыматын угууга жана тиешелүү чечим кабыл алууга;
- Жарандык коргонуу боюнча иш-чараларды аткаруу үчүн Жарандык коргонуу боюнча комиссиянын мүчөлөрүнөн жана мамлекеттик органдардын, Кыргыз Республикасынын Өкмөтүнүн облустардан ыйгарым укуктуу өкүлдөрүнүн аппараттарынын, жергиликтүү мамлекеттик администрациялардын, жергиликтүү өз алдынча башкаруунун аткаруучу органдарынын, менчигинин түрүнө карабастан уюмдардын, ишканалардын жана мекемелердин адистеринен, ошондой эле көз карандысыз эксперттерден турган эксперттик жана жумушчу (анын ичинде туруктуу иштөөчү) топторду түзүүгө;
- болуп өткөн өзгөчө кырдаал боюнча ыкчам чечимдерди кабыл алуу үчүн Жарандык коргонуу боюнча комиссиянын курамына кирүүчү тиешелүү кызматтардын адистеринен топторду түзүүгө;
- Жарандык коргонуу жаатындагы Кыргыз Республикасынын мыйзамдарын аткарбагандыгы үчүн кызмат адамдарын, юридикалык жана жеке жактарды жоопкерчиликке тартуу боюнча сунуштарды тиешелүү мамлекеттик органдардын кароосуна киргизүүгө;
- аскер комиссариаттары менен макулдашуу боюнча уюмдарда, мекемелерде жана ишканаларда альтернативдик (аскердиктен тышкары) кызмат өтөп жаткан адамдарды Жарандык коргонуу боюнча иш-чараларды жүргүзүү үчүн тартууга;
- өзгөчө кырдаалдардын кесепеттеринен жабыр тарткан тургундарга финансылык жана материалдык каражаттардын бардык түрлөрүн бөлүп берүү үчүн тизмелерди түзүү боюнча маселени кароого катышууга.
4. Жарандык коргонуу боюнча комиссиянын курамы жана жетекчилиги
9. Жарандык коргонуу боюнча комиссиянын курамына мамлекеттик органдын, Кыргыз Республикасынын Өкмөтүнүн облустардагы ыйгарым укуктуу өкүлдөрүнүн аппараттарынын, жергиликтүү мамлекеттик администрациянын түзүмдүк бөлүмдөрүнүн жетекчилери, облустардын, шаарлардын жана райондордун мамлекеттик органдарынын Жарандык коргонуу кызматтарынын жана түзүлүштөрүнүн начальниктери, ири жана түпкүлүгү кооптуу объектилердин, жарандык коом институттарынын, менчигинин түрүнө карабастан уюмдардын, мекемелердин жана ишканалардын жетекчилери кирет.
10. Жарандык коргонуу боюнча комиссия өзүнүн ишин Жарандык коргонуу боюнча комиссиянын төрагасы бекиткен Регламенттин негизинде жүргүзөт.
5. Корутунду жоболор
11. Жарандык коргонуу боюнча комиссиянын ишин уюштуруу-техникалык жактан камсыздоо мамлекеттик уюмдарга, Кыргыз Республикасынын Өкмөтүнүн облустардагы ыйгарым укуктуу өкүлдөрүнүн аппараттарына, жергиликтүү мамлекеттик администрацияларга жана жергиликтүү өз алдынча башкаруунун аткаруучу органына, менчигинин түрүнө карабастан уюмдарга, ишканаларга жана мекемелерге жүктөлөт.

